
ԱՆՀԱՏՈՒՅՑ ՕԳՏԱԳՈՐԾՄԱՆ ԻՐԱՎՈՒՆՔՈՎ ԱՆՇԱՐԺ ԳՈՒՅՔ ՀԱՆՁՆԵԼՈՒ  ՄԱՍԻՆ


      Հիմք ընդունելով Հայաստանի Հանրապետության քաղաքացիական օրենսգրքի 685, 688-րդ հոդվածներով և Հայաստանի Հանրապետության կառավարության 2011 թվականի փետրվարի 17-ի թիվ 304-Ն որոշմամբ հաստատված կարգի 3-րդ կետի 6-րդ ենթակետով, 5-րդ և 6.4-րդ կետերով սահմանված դրույթները` Հայաստանի Հանրապետության կառավարությունը   ո ր ո շ ու մ է.
    	1. Հայաստանի Հանրապետության կառավարությանն առընթեր պետական գույքի կառավարման վարչության տնօրինության Հայաստանի Հանրապետության Շիրակի մարզ Արթիկ համայնք Տուֆագործների փողոց 24 հասցեում գտնվող 96 543 000 ՀՀ դրամ գնաահատված արժեքով 7316.7 քառ.մետր ընդհանուր մակերեսով դպրոցի շենքը (երկու հարկ և նկուղ), 40.5 քառ.մետր մակերեսով ենթակայանը, 25 քառ.մետր մակերեսով օժանդակ շինությունը, 87.12 քառ.մետր մակերեսով (200.37 խ.մ) պարիսպը և դրանց զբաղեցրած, օգտագործման ու սպասարկման համար անհրաժեշտ 0.76 հա հողատարածքը (այսուհետ՝ անշարժ գույք) անհատույց օգտագործման իրավունքով 20 տարի ժամկետով հանձնել <ՉԵԽ-ԱՐՄ-ԻՆՎԵՍՏ> սահմանափակ պատասխանատվությամբ ընկերությանը (այսուհետ` Ընկերություն) (գտնվելու վայրը՝ Արշակունյաց պողոտա 127/21 Էրեբունի 0007, Երևան, Հայաստան)՝ իր կողմից ներկայացված ծրագրով նախատեսված աշխատանքների իրականացման նպատակով:
	2. Հայաստանի Հանրապետության կառավարությանն առընթեր պետական գույքի կառավարման վարչության պետին` սույն որոշումն ուժի մեջ մտնելուց հետո, երկամսյա ժամկետում, Ընկերության հետ կնքել սույն որոշման 1-ին կետում նշված անշարժ գույքի անհատույց օգտագործման պայմանագիր (այսուհետ` պայմանագիր)` պայմանագրում նախատեսելով, որ. 
	1) Ընկերությունը պարտավորվում է իր կողմից ներկայացված ծրագրով նախատեսված աշխատանքների իրականացման համար, պայմանագիրն ուժի մեջ մտնելուց հետո 3 տարվա ընթացքում շենքի վերակառուցման և տեխնոլոգիական սարքավորումների ձեռքբերման համար կատարել 1 մլն. ԱՄՆ դոլարին համարժեք ՀՀ դրամ ներդրումներ և ստեղծել 500 աշխատատեղ,	
	2) Ընկերությունը պարտավոր է իր կողմից ներկայացված ծրագրով նախատեսված աշխատանքների կատարումը հավաստող համապատասխան փաստաթղթերը ներկայացնել Հայաստանի Հանրապետության կառավարությանն առընթեր պետական գույքի կառավարման վարչություն՝ յուրաքանչյուր տարվա ավարտից հետո 15-օրյա ժամկետում,
3) սույն կետի 1-ին ենթակետով սահմանված ներդրումային պարտավորությունները չկատարելու կամ մինչև 50 % կատարելու դեպքում Ընկերությունը 3 ամսվա ընթացքում պարտավոր է կատարել նախատեսված, բայց չկատարած ներդրումներն ամբողջությամբ՝ միաժամանակ Հայաստանի Հանրապետության պետական բյուջե վճարելով տուգանք՝ չկատարված ներդրումների գումարի 20 % չափով,
4) սահմանված ժամկետում նախատեսված ներդրումները 50 կամ ավելի տոկոսով կատարելու, սակայն ամբողջությամբ չկատարելու  դեպքում, Ընկերությունը 2 ամսվա ընթացքում պարտավոր է կատարել նախատեսված և չկատարած ներդրումներն ամբողջությամբ` միաժամանակ Հայաստանի Հանրապետության պետական բյուջե վճարելով տուգանք՝ չկատարած ներդրումների գումարի 15 % չափով,
5) Ընկերության կողմից ստանձնած պարտավորությունները չկատարելու կամ ոչ պատշաճ կատարելու դեպքում սույն որոշման հիման վրա կնքված պայմանագիրը ենթակա է լուծման,
	6) պայմանագրի նոտարական վավերացման և պայմանագրից ծագող գույքային իրավունքների պետական գրանցման ծախսերը ենթակա են իրականացման Ընկերության միջոցների հաշվին:
[bookmark: _GoBack]	3. Սահմանել, որ Ընկերությունն ունի անհատույց օգտագործման իրավունքով իրեն հանձնված սույն որոշման 1-ին կետում նշված անշարժ գույքի գնման նախապատվության իրավունք:

	ՀՀ Շիրակի մարզի Արթիկ քաղաքում տեքստիլ արտադրություն կազմակերպելու նպատակով <ՉԵԽ-ԱՐՄ-ԻՆՎԵՍՏ> սահմանափակ պատասխանատվությամբ ընկերությունը գրությամբ դիմել է ՀՀ կառավարությանն առընթեր պետական գույքի կառավարման վարչություն <Արթիկի թիվ 7 ավագ դպրոց> ՊՈԱԿ-ի վերակազմակերպման արդյունքում ազատված շենք, շինություններն իրենց զբաղեցրած հողատարածքով ընկերությանը 20 տարի ժամկետով անհատույց օգտագործման տրամադրելու խնդրանքով՝ հետագա գնման իրավունքով:
	<ՉԵԽ-ԱՐՄ-ԻՆՎԵՍՏ> սահմանափակ պատասխանատվությամբ ընկերության գործունեության ոլորտը կարի արտադրությունն է, տարբեր նյութական արժեքների ներկրումը, պատրաստի արտադրանքի արտահանումը: Ընկերության նպատակն է Հայաստանի Հանրապետության տարբեր քաղաքներում և սահմանամերձ տարածքներում ստեղծել նոր աշխատատեղեր, ժամանակակից տեխնոլոգիաներին համապատասխան սարքավորումների միջոցով կազմակերպել հայրենական մրցունակ, տարբեր տեսակի հագուստի արտադրություն և արտահանել Ռուսաստան և եվրոպական երկրներ:  
	Հաշվի առնելով, որ ընկերությունը պարտավորվել է նաև երեք տարում կատարել 1 մլն. ԱՄՆ դոլարին համարժեք դրամի ներդրումներ, որոնք կուղղվեն անշարժ գույքի վերանորոգման և արտադրության համար անհրաժեշտ սարքավորումների ձեռք բերմանը, ինչպես նաև ստեղծել 500 աշխատատեղ, որից 1-ին տարում՝ 300 աշխատատեղ, իսկ դրան հաջորդող երկու տարիներին ևս 200 աշխատատեղ՝ յուրաքանչյուր տարի 100-ական աշխատատեղ, միաժամանակ ներկայացնելով ՀՀ կառավարության 2011 թվականի փետրվարի 17-ի թիվ 304-Ն որոշմամբ հաստատված կարգի 5-րդ և 6.4-րդ կետերով սահմանված պահանջներին համապատասխան ծրագիր, ՀՀ կառավարությանն առընթեր պետական գույքի կառավարման վարչությունը մշակել է ՀՀ կառավարության նշված որոշման նախագիծը, համաձայն որի նախատեսվում է <Արթիկի թիվ 7 ավագ դպրոց> ՊՈԱԿ-ի վերակազմակերպման արդյունքում ազատված վարչության տնօրինության ՀՀ Շիրակի մարզի Արթիկ քաղաքի Տուֆագործների 24 հասցեում գտնվող 96 543 000 ՀՀ դրամ գնաահատված արժեքով 7469,32 քառ.մետր ընդհանուր մակերեսով շենք, շինությունները և դրանց զբաղեցրած, օգտագործման ու սպասարկման համար անհրաժեշտ 0.76 հա հողատարածքն անհատույց օգտագործման իրավունքով 20 տարի ժամկետով հանձնել <ՉԵԽ-ԱՐՄ-ԻՆՎԵՍՏ> սահմանափակ պատասխանատվությամբ ընկերությանը:


 





ՏԵՂԵԿԱՆՔ
Այլ իրավական ակտերում կատարվող փոփոխությունների կամ լրացումների վերաբերյալ


<Անհատույց օգտագործման իրավունքով անշարժ գույք հանձնելու մասին> Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չկա:



ՏԵՂԵԿԱՆՔ
Պետական կամ տեղական ինքնակառավարման մարմինների բյուջեներում ծախսերի և եկամուտների ավելացման կամ նվազեցման վերաբերյալ


<Անհատույց օգտագործման իրավունքով անշարժ գույք հանձնելու մասին> Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացում կամ նվազեցում չի նախատեսվում:











